
UDC 620.91:502.131.1 

O‘zbekistonda ishlab chiqarish korxonalarini 
kreditlashning metodologik asoslarini 

takomillashtirish
Xasanov Shamsiddin Xafizovich 

Совершенствование методологических 
основ кредитования производственных 

предприятий в Узбекистане
Хасанов Шамсиддин Хафизович 

Improving the methodological foundations 
of lending to manufacturing enterprises in 

Uzbekistan
Khasanov Shamsiddin Khafizovich

	■ Annotatsiya: Ushbu maqolada O‘zbekistonda ishlab chiqarish korxonalarini kreditlash tizimini takomillashtirishning 

ilmiy va metodologik asoslari chuqur tahlil qilinadi. Kreditlash jarayonining iqtisodiy mohiyati, uning ishlab chiqarish 

salohiyatini kengaytirishdagi roli hamda moliyaviy barqarorlikka ta’siri yoritilgan. Maqolada amaldagi kredit siyosati, 

foiz stavkalari, garov mexanizmlari va kredit resurslaridan foydalanish samaradorligi tahlil qilinadi. Shuningdek, 

tijorat banklarining ishlab chiqaruvchi korxonalar bilan o‘zaro hamkorlik modeli taklif etilgan. Muallif ishlab 

chiqarish tarmoqlarining xususiyatlarini hisobga olgan holda differensial kreditlash yondashuvini ishlab chiqqan. 

Ilmiy natijalarga ko‘ra, kredit resurslarini maqsadli yo‘naltirish va monitoring mexanizmini kuchaytirish iqtisodiy 

o‘sishga ijobiy ta’sir ko‘rsatadi. Shuningdek, xalqaro tajribalar asosida ishlab chiqilgan metodik takliflar orqali kredit 

risklarini kamaytirish va investitsion muhitni yaxshilash imkoniyatlari ko‘rsatib berilgan. Maqola natijalari ishlab 

chiqarish korxonalarini moliyaviy qo‘llab-quvvatlash tizimini yanada takomillashtirishga xizmat qiladi.

	■ Kalit so‘zlar: Kreditlash tizimi, ishlab chiqarish korxonalari, moliyaviy barqarorlik, tijorat banklari, foiz siyosati, kredit 

riski, investitsion muhit, differensial yondashuv, kredit resurslari, monitoring mexanizmi.

	■ Аннотация: В данной статье всесторонне анализируются научные и методологические основы 

совершенствования системы кредитования производственных предприятий в Узбекистане. Раскрыта 

экономическая сущность кредитного процесса, его роль в расширении производственного потенциала и 

влиянии на финансовую устойчивость. Проведен анализ действующей кредитной политики, процентных 

ставок, механизмов залога и эффективности использования кредитных ресурсов. Предложена модель 

сотрудничества коммерческих банков с производственными предприятиями. Автор разработал 

дифференцированный подход к кредитованию с учетом особенностей отраслей производства. Результаты 

исследования показывают, что целевое распределение кредитных ресурсов и усиление механизмов 

мониторинга оказывают положительное влияние на экономический рост. На основе международного опыта 

предложены методические рекомендации по снижению кредитных рисков и улучшению инвестиционного 

климата. Выводы и предложения автора направлены на дальнейшее совершенствование системы 

финансовой поддержки производственных предприятий.

	■ Ключевые слова: Система кредитования, производственные предприятия, финансовая устойчивость, 

коммерческие банки, процентная политика, кредитный риск, инвестиционный климат, дифференцированный 

подход, кредитные ресурсы, механизм мониторинга.

	■ Abstract: This article provides a comprehensive analysis of the scientific and methodological foundations for 

improving the lending system of manufacturing enterprises in Uzbekistan. The economic essence of the lending 

process, its role in expanding production capacity, and its impact on financial stability are highlighted. The paper 

examines the current credit policy, interest rates, collateral mechanisms, and the efficiency of using credit resources. 

A cooperative model between commercial banks and manufacturing enterprises is proposed. The author has 

developed a differentiated approach to lending, taking into account the specific characteristics of industrial sectors. 

The research findings indicate that targeted allocation of credit resources and the strengthening of monitoring 

mechanisms have a positive impact on economic growth. Based on international experience, methodological 

recommendations for reducing credit risks and improving the investment environment are proposed. The results of 

this study serve to further enhance the financial support system for manufacturing enterprises.

	■ Keywords: Lending system, manufacturing enterprises, financial stability, commercial banks, interest policy, credit 

risk, investment environment, differentiated approach, credit resources, monitoring mechanism.

KIRISH

 Bozor iqtisodiyoti sharoitida ishlab chiqarish korxonalarining 

moliyaviy barqarorligini ta’minlashda kreditlash tizimi 

muhim o‘rin tutadi. Chunki kredit resurslari ishlab chiqarish 

hajmini kengaytirish, texnologik yangilanishni jadallashtirish 

va raqobatbardosh mahsulotlar ishlab chiqarishning 

asosiy manbalaridan biridir. O‘zbekiston Respublikasi 

Prezidentining so‘nggi yillardagi iqtisodiy islohotlarga 

qaratilgan siyosati natijasida moliyaviy institutlarning 

roli yanada ortib bormoqda. Jumladan, bank tizimi 

faoliyatini modernizatsiya qilish, kreditlash mexanizmlarini 

soddalashtirish va shaffofligini ta’minlash bo‘yicha qator 

huquqiy hujjatlar qabul qilinmoqda.

Xususan, O‘zbekiston Respublikasi Vazirlar Mahkamasining 

2021-yil 23-noyabrdagi №704-son “Bank tizimi faoliyatini 

yanada takomillashtirish va kreditlash jarayonlarini 

optimallashtirish chora-tadbirlari to‘g‘risida”gi qarori ushbu 

yo‘nalishda muhim normativ asos bo‘lib xizmat qilmoqda. 

Mazkur qaror kredit siyosatini isloh qilish, tadbirkorlik 

subyektlarini, ayniqsa ishlab chiqarish korxonalarini 

moliyaviy qo‘llab-quvvatlashning yangi mexanizmlarini joriy 

etishni ko‘zda tutadi.[1]

Shu bilan birga, ishlab chiqarish sohasidagi korxonalarni 

kreditlashda mavjud muammolar – garov ta’minotining 

yetishmasligi, foiz stavkalarining yuqoriligi, kredit olish 

tartibining murakkabligi – iqtisodiy faollikka salbiy ta’sir 

ko‘rsatmoqda. Ushbu holat ishlab chiqaruvchi korxonalar 

uchun moliyaviy manbalarni samarali jalb etish zaruratini 

yanada kuchaytirmoqda.

Shu sababli, ishlab chiqarish korxonalarini kreditlashning 

metodologik asoslarini takomillashtirish, kredit siyosatini 

ilmiy asosda optimallashtirish va xalqaro tajribalarni 

mahalliy sharoitga moslashtirish bugungi kunning dolzarb 

masalalaridan biridir. Mazkur tadqiqot ana shu muammolarga 

yechim topishga qaratilgan bo‘lib, ishlab chiqarish 

tarmoqlarining iqtisodiy barqarorligini mustahkamlashga 

xizmat qiladi.

ADABIYOTLAR TAHLILI

Kreditlashning  o‘ziga xos xususiyatlarini ko‘plab xorijlik 

olimlar, jumladan: I.Ansoff, P.Rouz, O.I.Lavrushin, 

V.Acharyya, S.V.Simonseva, A.M.Lyukshinov, M.A.Pomorina, 

R.Akoff, G.Minsbergi, YE.G.Shatkovskaya, I.V.Larionova, 

Z.M.Anisimova, N.A.Tisyachnikova, O.Y.Sviridov, 

A.R.Alaverdov va boshqalar tomonidan tadqiq qilingan. 

Bank strategiyasining ayrim jihatlariga O‘zbekistonlik 

olimlardan F.I.Mirzayev, D.N.Rahimova, N.Q.Yo‘ldoshev, 

B.B.Parpiyev, R.R.Tojiyev, F.N.Nasriddinov, B.Z.Mustafayev, 

B.K.Mirzamaydinov, D.B.Nafasov va boshqalarning ilmiy 

tadqiqotlarida e’tibor qaratilgan.

TADQIQOT METODOLOGIYASI

Tadqiqotning metodologik asosini iqtisodiy tahlil, tizimli 

yondashuv, ilmiy abstraksiya va qiyosiy tahlil usullari tashkil 

etadi. Ishlab chiqarish korxonalarini kreditlash jarayonlarini 

o‘rganishda induksiya va deduksiya, statistik ma’lumotlarni 

tahlil qilish hamda empirik kuzatish usullaridan foydalanildi. 

Shuningdek, O‘zbekiston Respublikasi Markaziy banki, tijorat 

banklari va Davlat statistika qo‘mitasi ma’lumotlari tahliliy 

asos sifatida jalb qilindi.

Tadqiqotda xorijiy mamlakatlar – Janubiy Koreya, 

Germaniya va Turkiya tajribalari o‘rganilib, ularning amaliy 

yondashuvlari O‘zbekiston sharoitiga moslashtirildi. 

Kreditlash tizimining samaradorligini baholashda iqtisodiy 

ko‘rsatkichlar o‘rtasidagi korrelyatsion bog‘liqlik aniqlash 

metodidan foydalanildi.[2] Natijalar asosida ishlab chiqarish 

korxonalarini kreditlashni takomillashtirishga doir ilmiy-

amaliy takliflar ishlab chiqildi. Ushbu yondashuv iqtisodiy 

o‘sishni jadallashtirish va ishlab chiqarish barqarorligini 

ta’minlash imkonini beradi.

TAHLIL VA NATIJALAR 

So‘nggi yillarda Osiyo va G‘arb mamlakatlarida ishlab 

chiqarish korxonalarini kreditlash tizimi iqtisodiy o‘sishning 

muhim omili sifatida shakllandi. Jumladan, Janubiy Koreyada 

2020–2024-yillar davomida sanoat subyektlariga berilgan 

kredit hajmi 38 foizga o‘sdi. Bu jarayon davlat kafolatlari, 

past foizli kredit liniyalari va texnologik yangilanish dasturlari 

bilan chambarchas bog‘liq.[3]

Germaniya tajribasida ishlab chiqarish korxonalariga 

yo‘naltirilgan kreditlar hajmi yalpi ichki mahsulotning o‘rtacha 

17 foizini tashkil etgan. U yerda kreditlashning barqaror 

tizimi “KfW Development Bank” orqali amalga oshirilib, uzoq 

muddatli investitsion loyihalarga yo‘naltiriladi. AQShda esa 

2020–2024-yillarda sanoat kreditlari hajmi 2,3 barobarga 

oshgan bo‘lib, bu davlat-xususiy hamkorlik mexanizmlari 

bilan izohlanadi.[4]

Osiyo mintaqasida, xususan, Xitoy va Janubiy Koreya 

iqtisodiyotida ishlab chiqarish kreditlari tarkibida innovatsion 

texnologiyalarni moliyalashtirish ulushi 40 foizdan oshgan. 

G‘arb mamlakatlarida esa bu ko‘rsatkich 32 foizni tashkil 

etgan.

O‘zbekistonda esa 2020–2024-yillarda ishlab chiqarish 

korxonalariga berilgan kredit hajmi yiliga o‘rtacha 18 

foizga o‘sdi. Biroq foiz stavkalarining yuqoriligi va garov 

ta’minotining yetishmasligi korxonalar faolligiga ma’lum 

darajada to‘sqinlik qilmoqda. Shunga qaramay, “Har bir 

oila — tadbirkor” va “Ishlab chiqarishga moliyaviy ko‘mak” 

dasturlari kreditlash hajmining barqaror o‘sishini ta’minladi.

[5]

1-jadval ma’lumotlariga ko‘ra, 2020–2024-yillar davomida 

barcha mamlakatlarda ishlab chiqarish sektorini kreditlash 

hajmi sezilarli o‘sish tendensiyasini namoyon etgan. 

O‘zbekistonda kredit hajmi 6,2 mlrd. dollardan 10,3 mlrd. 

dollargacha oshib, 66,1 foiz o‘sish qayd etilgan. Bu natija 

davlat dasturlari va tijorat banklari faoliyatining faollashuvi 

bilan izohlanadi.

Janubiy Koreyada o‘sish sur’ati 38 foizni tashkil etib, bu uzoq 

muddatli past foizli kredit liniyalari samaradorligini ko‘rsatadi. 

Germaniyada nisbatan past (17,1%) o‘sish kuzatilgan, biroq 

kreditlash barqarorligi yuqori. AQShda esa 129 foizlik 

keskin o‘sish qayd etilib, bu ishlab chiqarishni kreditlashda 

innovatsion va xususiy sektor rolini kuchaytirganidan dalolat 

beradi.[6]

MAMLAKAT 2020-YIL 2022-YIL 2024-YIL O‘SISH (%)

O‘zbekiston 6.2 8.1 10.3 66.1

Janubiy Koreya 45.5 55.6 62.8 38.0

Germaniya 120.4 134.7 141.0 17.1

AQSh 310.2 480.3 710.5 129.0

1-jadval

 2020–2024-yillarda ishlab chiqarish korxonalarini kreditlash hajmining solishtirma tahlili (mlrd. AQSh dollari hisobida) 

O‘zbekiston ko‘rsatkichlari hajm jihatdan kichik bo‘lsa-da, 

o‘sish sur’atlari bo‘yicha rivojlangan mamlakatlarga 

yaqinlashmoqda. Bu esa milliy kredit siyosatining bosqichma-

bosqich isloh qilinayotganini tasdiqlaydi.

1-chizma. 2020–2024-yillarda ishlab chiqarish korxonalariga berilgan kreditlar dinamikasi (foizlarda)

1-chizmada 2020–2024-yillar oralig‘ida ishlab chiqarish 

korxonalariga berilgan kreditlar dinamikasi mamlakatlar 

kesimida tasvirlangan. Eng yuqori o‘sish sur’ati AQShda 

kuzatilib, 129 foizni tashkil etgan bo‘lsa, bu xususiy 

sektorning kreditlashdagi faol ishtirokini ko‘rsatadi. 

Janubiy Koreyada o‘sish 38 foiz bo‘lib, davlat kafolatlari 

va innovatsion loyihalarga berilayotgan imtiyozli kreditlar 

bunga asos bo‘lgan. Germaniyada esa kreditlash barqaror, 

ammo ehtiyotkor siyosat tufayli o‘sish 17 foizda qolgan.

O‘zbekistonda ishlab chiqarish korxonalarini kreditlash 

hajmi 66 foizga oshgan bo‘lib, bu davlat dasturlarining 

samarali amalga oshirilayotganini tasdiqlaydi. Chizma 

O‘zbekistonning Osiyo mamlakatlariga yaqinlashayotganini, 

ammo G‘arb darajasiga chiqish uchun uzoq muddatli va 

innovatsion yo‘naltirilgan kredit liniyalarini kengaytirish 

zarurligini ko‘rsatadi.O‘zbekiston, Janubiy Koreya, Germaniya 

va AQSh mamlakatlarida 2020–2024-yillar oralig‘ida ishlab 

chiqarish korxonalariga berilgan kreditlar o‘sish sur’atlari 

rangli ustunli diagramma orqali tasvirlangan. Diagrammadan 

ko‘rinib turibdiki, AQShda kreditlash hajmi eng yuqori – 

129 foiz, O‘zbekistonda 66 foiz, Janubiy Koreyada 38 foiz, 

Germaniyada esa 17 foizni tashkil etgan. Bu natijalar kredit 

siyosatining faollashuvi va davlat moliyaviy dasturlarining 

samaradorligini ko‘rsatadi.[7]

Yuqoridagi jadval va chizma tahlili shuni ko‘rsatadiki, 

O‘zbekiston kreditlash hajmining o‘sish sur’atlari bo‘yicha 

Osiyo mamlakatlari darajasiga yaqinlashgan. Ammo kredit 

resurslarining tarkibi va foiz siyosatidagi nomutanosibliklar 

ishlab chiqarish samaradorligiga to‘liq ijobiy ta’sir 

ko‘rsatmayapti. Shu sababli, xalqaro tajriba asosida uzoq 

muddatli, past foizli va maqsadli kredit liniyalarini joriy etish 

tavsiya etiladi. Natijada ishlab chiqarish korxonalarining 

texnologik yangilanishi va raqobatbardoshligi sezilarli 

darajada oshadi.[8]

XULOSA VA TAKLIFLAR

 O‘tkazilgan tahlillar shuni ko‘rsatdiki, O‘zbekistonda ishlab 

chiqarish korxonalarini kreditlash hajmi 2020–2024-yillarda 

sezilarli darajada oshgan bo‘lsa-da, kredit resurslarining 

tuzilmasi va shartlari ishlab chiqarishning texnologik 

yangilanishini to‘liq qo‘llab-quvvatlay olmayapti. Kreditlarning 

asosiy qismi qisqa muddatli bo‘lib, bu korxonalarning uzoq 

muddatli investitsion faoliyatini cheklaydi.[9]

Osiyo mamlakatlari, xususan Janubiy Koreya tajribasidan 

kelib chiqib, O‘zbekistonda ham past foizli, kafolatli va 

innovatsion loyihalarga yo‘naltirilgan kredit liniyalarini 

kengaytirish zarur. Germaniya va AQSh amaliyotida 

qo‘llaniladigan risklarni baholash, reyting tizimi va davlat-

xususiy hamkorlik mexanizmlarini milliy tizimga tatbiq etish 

samaradorlikni oshiradi.[10]

Kreditlash mexanizmlarini soddalashtirish, garov siyosatini 

qayta ko‘rib chiqish va ishlab chiqarish subyektlari uchun 

moliyaviy ko‘mak dasturlarini kengaytirish ham muhim 

ahamiyatga ega. Shu bilan birga, banklar faoliyatida 

raqamli texnologiyalarni joriy etish, kredit risklarini onlayn 

monitoring qilish tizimini yo‘lga qo‘yish kredit intizomini 

kuchaytiradi.

Xulosa qilib aytganda, ishlab chiqarish korxonalarini 

kreditlashning metodologik asoslarini takomillashtirish 

iqtisodiy barqarorlikni mustahkamlash, raqobatbardosh 

sanoatni rivojlantirish va barqaror iqtisodiy o‘sishni 

ta’minlashda muhim omil hisoblanadi.

